
Eqqumiitsuliornerup inuussutissarsiutitut, siunissamilu nunatsinni, nunattalu avataani niivernikkut 

tunisassiatut, nunattalu avammut nittarsaanneqarneranut iluaqutaanerulersinneqarnissaa, 

oqilisaavigineqarnerulernissaallu pillugu qanoq ililluta suliniuteqarsinnaanerput pillugu apeqquteqaat 

aallaavigalugu oqallisissiassatut siunnersuut.  

(Inatsisartunut ilaasortaq, Peter P. Olsen) 

 

Eqqumiitsuliorneq kulturilu amerlasoorpassuartigut nunap suunera takutittarpaa. Nunarsuarmi 

sumiiffiit takornariarusunnartarput eqqumiitsuliaataat kulturiallu pissutigalugit. 

Assersuutissatsialattut taaneqarsinnaavoq Louvre Parisimiittoq Mona Lisamik qalipakkap 

angerlarsimaffia. Australiami Sydney  tupinnaannartumik kusanassusilimmik illorsuarmik peqartoq, 

Operahusimik. Taavalu Tuluit Nunaanni Liverpool, The Beatlesit angerlarsimaffigimmassuk. 

Nipilersortartut pitillugit aamma eqqaasinnaavarput USA-mi Graceland, Elvis Presleyip 

nuannarinnittaasa ulloq manna tikillugu alakkartertuagaat.  

 

Taamaattumik qularutissaanngilaq eqqumiitsuliorneq kulturilu nunamut pingaarutilerujussuusut. 

Maani nunatsinni assigiinngitsutigut eqqumiitsuliullammassuarnik peqarpugut. Aamma 

isumaqarpunga oqarsinnaallunga tamatta eqqumiitsuliullammattarsuatta suliaat 

perruualaarutigisarigut.  

Demokraatini eqqumiitsuliortut atugaannik pitsanngorsaaqataarusuppugut, kisianni 

eqqarsarluartariaqarpugut. Torrallaaneruvallaassanngilaq eqqumiitsuliortut immikkut 

malittarisassiuutiinnassagutsigit taamaaliorusunnerput piinnarlugu. Pisagut pitsaasumik 

misissoqqaartariaqarpagut. Akuttunngitsumik uangut politikerit kukkuluttortarpugut isumaqartaratta 

inuit eqimattat assigiinngitsut pisariaqartitaapput pikkorinnersaalluta. Puigortarparpulli inuit 

taakkorpiaaq oqaloqatigeqqaarnissaat. 

Imaanngilarmi qalipaasoq nipilersortartutulli tapersersortariaqartigisoq. Qiperuisartot filmiliortumit 

allaanerulluinnartunik pisariaqartitaqarsinnaavoq.  

 

Taamaattumik pingaartorujussuuvoq misissuititsinissarput eqqumiitsuliortut assigiinngitsut 

sapinngisamik annerpaamik peqataatillugit, sulinitsinni paasissutissanik naammattunik 

peqalersinnaaqqulluta. Peqatigiillutalu paasiniassagatsigu qanoq iliorluta eqqumiitsuliortortagut 

pikkorissut suli pikkorinnerusunngortissinnaanerlutigit.  Imaassinnaavormi; ima pikkoritsigilersut, 

allaat eqqumiitsuliaat nunanut allanut nioqqutissiarineqartalerluni imaluunniit Kalaallit Nunaannut 

kalaallinullu ilisarnaatinngorluni.  

 

Taakkuupput massakkuugallartoq Demokraatit oqallinnermut atatillugu saqqummiukkusutaat.  

 

 


